
Abstrak — Ang pangunahing layunin ng pag-aaral na ito ay matukoy ang pinakaangkop na modelo
sa Pagkatuto ng Wikang Filipino. Bilang katiyakan, kinilala nito ang ugnayan sa pagitan ng
exogenous na mga baryabols: oryentasyon sa estilo ng pagkatuto, kaligirang pampagkatuto, at ang
pagganyak ng mga mag-aaral samantalang ang endogenous baryabol ay ang pagkatuto sa wikang
Filipino. Ang disenyong deskriptibong korelasyunal at SEM na teknik ang ginamit sa pag- aaral
upang makakuha ng pinakaangkop na modelo sa pagkatuto ng wikang Filipino. Ginamit ang
sample random sampling na tutukoy sa bilang ng mga mag- aaral bawat kampus. Ang mga datos
ay hinango mula sa mahigit na apat na raang mga mag-aaral ng Senior High School na nasa strand
na GAS at HUMSS na nag-aaral sa siyam na pinunong paaralan bawat klaster sa pampublikong
paaralan ng Davao City. Gumamit ng talatanungang sarbey sa pagkalap ng mga datos. Inilahad sa
resulta na ang antas ng oryentasyon sa estilo ng pagkatuto, kaligirang pampagkatuto, pagganyak
ng mga mag-aaral, at pagkatuto ng wikang Filipino ay nasa mataas na antas. Batay sa mga resulta,
malinaw na ipinaliwanag ng exogenous na baryabol na oryentasyon sa estilo ng pagkatuto at
kaligirang pampagkatuto ng mga mag-aaral bilang prediktor sa pagkatuto ng wikang Filipino na
makikita sa ikalimang modelo na naging pinakaangkop na modelo sa pananaliksik.

Susing-salita — Edukasyon, Pagkatuto Ng Wikang Filipino, Oryentasyon Sa Estilo Ng
Pagkatuto, Kaligirang Pampagkatuto, Pagganyak Ng Mga Mag- Aaral, Modelong Panatayang
Estruktural, Pilipinas

I. Panimula
Rasyunale

Isa sa suliraning nagdudulot ng kawalan ng gana at kabiguan sa pagkatuto ng wika ay ang
hindi tiyak na pagkakabatid ng mga mag-aaral sa tungkulin ng wika at ang kaangkupan sa
paggamit nito sa loob ng tiyak na konteksto. Ayon kay Zafra (2016), ang pagkatuto ng wika ay
nagiging mahirap sapagkat ang kakulangan sa integratibong pagkatuto ng una at ikalawang wikang
kasangkot ang nagiging hadlang sa katagumpayan sa linggwistikong kaalaman. Ang kaisipang
madali lamang ang pagkatuto ng wika sapagkat likas na sa ating mga Pilipino ang multilingual na
kaalaman kaya naman ginagawa lamang ikalawang prayuridad ng mga kasalukuyang mag-aaral
ang pag-aaral ng wikang Filipino (Salvador, 2016). Naging malaking hamon sa mga guro sa
kasalukuyan ang pagkatutong sosyal na sitwasyon ng wika na umuugnay sa globalisasyon at
kasalukuyang pagpapahalaga sa kultura ng nakagisnang wika (Kanno at Kangas, 2014).

Ang pag-aaral ng wika ay nagbibigay ng oportunidad na makakuha ng linggwistiko at
sosyal na kaalaman at mabatid ang istandard na pamantayan sa pagkatuto ng wika. Ang pagkatuto
ng wika ay tumutukoy sa pormal na pag-aaral sa loob ng silid-aralan samantalang kasalungat
naman ang kaisipan sa terminong acquisition sa pag-aaral ng wika (Moeller at Catalano, 2015).
Ang pagkatuto ng wikang Filipino ay nagdudulot ng pagpapalawak sa panibagong perspektibo,
pag-angat sa kakayahang maiugnay ang iba’t ibang kaalaman, at maitatag ang interdisiplinari na
perspektibo na nagbubunga ng intercultural na pagkakaunawaan (Murcia, 2015). Binigyan din ng
kahalagahan ni Fernandez (2016), ang wika ay isang behikulo na nangangailangan ng matibay na
interaksyon upang makamtan ang tunay na pagkakaintindihan kaya naman nararapat lamang na
pag-aralan at payabungin ito.

Nagsisimula ang pormal at linggwistikong pagkatuto ng wika sa loob ng silid-aralan
(Malicsi, 2016). Batay din sa pag-aaral nina Saglam, at Sali (2017), mahalaga ang ugnayan ng mga
taong kasangkot sa pagkatuto ng wika sa loob ng silid-aralan. Ito din ay salik sa pagkamit ng isang
maganda at mahusay na pagganap sa bawat asignatura. Ayon sa pananaliksik nina McGhee,
Lowell, at Lemirez (2007) na ang pagtataguyod ng isang kaaya-ayang paligid na kung saan ang
mag-aaral ay komportable na mailahad nila ang kanilang kaisipan, saloobin at pananaw na hindi
nababahala sa mga panlabas na mga aspeto ang magandang bunga ng kaligirang pampagkatuto sa
pagkatuto ng wika. Dagdag pa nila na maging kawili-wili at nakapupukaw ng interes ang paggamit
sa klasrum bilang tunguhan sa pagkatuto ng wika.

Sa kasalukuyan, ang mga guro sa Filipino ay naghahanap pa ng pinakaangkop na pag-aaral
upang matulungan na maiangat, mapayabong ang kaalaman at kasanayan ng mga mag-aaral sa
pagkatuto ng wikang Filipino. Ang mananaliksik ay dumulog sa ilang mga pag-aaral sa estilo ng
pagkatuto, kaligirang pampagkatuto at pagganyak ng mga mag-aaral ngunit wala pang lokal na
pag-aaral na maiuugnay nito sa pagkatuto ng wikang Filipino sa mga mag- aaral ng Senior High
School. Kaya naman, ninanais ng mananaliksik na maiugnay at makabuo ng pinakaangkop na
modelo sa pagkatuto ng wikang Filipino upang mabigyang lunas ang mga suliraning kinakaharap
sa sariling wika.

Layunin ng Pananaliksik
1. Matiyak ang antas ng oryentasyon sa estilo ng pagkatuto ng mga mag- aaral batay sa:
1.1 pagkatuto batay sa pagtuklas;
1.2 pagkatuto batay sa pangkat;
1.3 pagkatuto batay sa karanasan;
1.4 pagkatuto batay sa estruktura; at

1.5 pagkatuto batay sa pagsubaybay o obserbasyon.

2. Matukoy ang antas ng kaligirang pampagkatuto ng mga mag-aaral batay sa :
2.1 tiyak na positibong pakikitungo sa loob ng silid-aralan;
2.2 pagkakaiba-iba ng paniniwala at pag-uugali;
2.3 pansariling pagsalunggat; at
2.4 pagtitiyaga sa katayuan.
3. Malaman ang antas ng pagganyak ng mga mag-aaral batay sa:
3.1 pang-instrumental na motibasyon; at
3.2 integratibong motibasyon.
4. Mabatid ang antas ng pagkatuto ng wikang Filipino ng mga mag-aaral batay sa:

4.1 pagpapaunlad sa pangkalahatang antas ng kaalaman sa wikang
Filipino;

4.2 pang-bokabularyong pagkatuto;
4.3 gramatikang pag-aaral;
4.4 pagbasa sa Filipino;
4.5 pagsulat sa Filipino;
4.6 pagsasalita sa Filipino.
5. Matukoy ang makabuluhang-ugnayan sa pagitan ng:
5.1 oryentasyon sa estilo ng pagkatuto at pagkatuto ng wikang Filipino.
5.2 kaligirang pampagkatuto at pagkatuto ng wikang Filipino
5.3 kasanayan sa pagganyak at pagkatuto ng wikang Filipino.

6. Mabatid ang pinagsama at nag-iisang impluwensya ng oryentasyon sa estilo ng pagkatuto,
kaligirang pampagkatuto, at pagganyak ng mga mag-aaral sa pagkatuto ng wikang
Filipino.

7. Matukoy ang pinaka-angkop na modelo sa pagkatuto ng wikang Filipino.

Il. Metodo
Disenyo ng Pananaliksik

Ginamit sa pag-aaral na ito ang deskriptibong o palarawang korelasyonal na disenyo ng
pananaliksik. Sa disenyong ito, ang mananaliksik ay nakatuon sa palarawang pagkakaugnay sa
mga baryabols. Batay sa pagsusuri ni Ishtiag (2019) sa aklat ni Creswell (2013), ang bawat
baryabols ay mayroong kaugnayan sa bawat isa na sinubok sa disenyong ito. Ito ay metodo na
kumakatawan, tumatansya, at sumusubok sa relasyon sa pagitan ng mga baryabols (Suhr, 2006).
Sa pag-aaral na ito, sinuri ang kaugnayan ng pagkatuto sa wikang Filipino sa pagitan ng
oryentasyon sa estilo ng pagkatuto, kaligirang pampagkatuto at pagganyak ng mga mag-aaral na
nasa Senior High School.

Ang modelong panatayang estruktural (SEM) ay isang estadistikang metodo na
komokomperma (hypothesis-testing) sa pag-aanalisa ng istruktural na teorya na may kaugnayan
sa ilang phenomenon (Byrne, 2006). Sa pamamagitan ng SEM makabubuo ka ng best fit model o
ang pinakaangkop na modelo sa bawat baryabol ng pag-aaral.

Ang pananaliksik na ito ay nakatuon sa pag-aangkop ng mga datos upang matumbok ang
mga modelo sa oryentasyon sa estilo ng pagkatuto, kaligirang pampagkatuto, pagganyak at
pagkatuto ng wikang Filipino. Kaya naman, ang panatayang estruktural na disenyo ang ginamit
upang mailarawan ang ugnayan ng mga lantad at tagong baryabol ng pananaliksik (Hasman, 2015).

Mga Estatistika

Ang Estatistikang ginamit sa pananaliksik na ito ay Mean, Pearson Product Moment
Correlation, Multiple Regression, Modelong Panatayang Estruktural (Semantic Equiational
Modeling (SEM).

Modelong Panatayang Estruktural. 1to ay ginamit upang makuha ang pinakamahusay at
pinakaangkop na modelo sa pag-aaral. Ayon kina Bechger at Hox (2003) ang Semantic
Equiational Modeling (SEM) ay pinakamabisang pamamaraan na maaaring pagbuklurin ang
complex path models sa latent na baryabols (factors). Sa pamamagitan nito, ang mananaliksik ay
maaaring maisa- isa ang confirmatory factor analysis models, regression models, at complex path
models. Sa pagkuha ng Goodness of Fit Statistics, ginamit ang Alternatibong Modelo sa
pamamagitan ng Analysis of Moment Structure (AMOS).

I11. Resulta at Diskusyon
Antas ng Oryentasyon sa Estilo ng Pagkatuto

Ang oryentasyon sa estilo ng pagkatuto ay sinubok sa limang mga indikeytors: pagkatuto
batay sa pagtuklas, pagkatuto batay sa pangkat, pagkatuto batay sa karanasan, pagkatuto batay sa
estruktura at pagkatuto batay sa pagsubaybay o obserbasyon.

Ang kabuuang mean ay nakakuha ng 3.81 na may standard deviation na 0.49 at mayroong
deskritibong antas na mataas. Ang oryentasyon sa estilo ng pagkatuto ng mga mag-aaral batay sa
pagsubaybay ay nakakuha ng pinakamataas na deskriptibong antas. Ang Ito’y nangangahulugang
na ang gabay at pagsubaybay sa mga mag-aaral ay mahalaga sa pagkatuto ng wikang Filipino.
Ang unang indikeytor ng oryentasyon sa estilo ng pagkatuto batay sa pagtuklas ay nakakuha ng
mean score na 3.79 at SD na 0.55 na mayroong mataas na deskriptibong pakahulugan. Ito’y
nangangahulugan na ang oryentasyon sa estilo ng pagkatuto ng wikang Filipino batay sa pagtuklas
ay nagiging epektibo kung mahusay at magaling ang guro at mayroong tiyak na layunin sa pag-
aaral ng wikang Filipino.

Antas ng Kaligirang Pampagkatuto ng mga Mag-aaral

Ang kaligirang pampagkatuto ng mga mag-aaral ay sinubok sa apat na mga indikeytors:
tiyak na pakikitungo sa loob ng silid-aralan, pagkakaiba-iba ng paniniwala at pag-uugali,
pansariling pagsalunggat, at pagtitiyaga sa katayuan.

Ang Kaligirang Pampagkatuto ng mga Mag-aaral ay nakakuha ng mean score na 4.15 at
SD na 0.53 na binigyan ng deskriptibong antas na mataas. Ito’y nangangahulugan na ang kaligirang
pampagkatuto ng mga mag-aaral ay mahalaga at kapakipakinabang sa pagkatuto ng wikang
Filipino.

Antas ng Pagganyak ng mga Mag-aaral

Ang pagganyak ng mga mag-aaral ay sinubok sa dalawang mga indikeytors: pang-
instrumental na motibasyon at integratibong motibasyon. Ang pagganyak ng mga mag-aaral ay
may kabuuang mean score na 3.97 at may standard deviation na 0.60 na binigyan ng deskriptibong
antas na mataas. Ito’y nangangahulugang ang pagganyak ng mga mag-aaral ay malaking tulong sa
pagkatuto ng wikang Filipino.

Antas ng Pagkatuto ng Wikang Filipino ng mga Mag-aaral

Ang pagkatuto ng wikang Filipino ng mga mag-aaral ay sinubok sa anim na mga
indikeytors: pagpapaunlad sa pangkalahatang antas ng kaalaman sa wikang Filipino, pang-
bokabularyong pagkatuto, gramatikang pag-aaral, pagbasa sa Filipino, pagsulat sa Filipino, at
pagsasalita sa Filipino.

Ang kabuuang mean sa antas ng pagkatuto ng wikang Filipino ng mga mag-aaral ay 3.50
na may standard deviation na 0.53 at may deskriptibong antas na mataas ang resultang nakuha sa
pagkatuto ng wikang Filipino. Samantalang ang pang-bokabularyong pagkatuto ay nakakuha ng
katamtamang deskriptibong antas na may mean score na 2.95 at SD na 0.78. Ito’y
nangangahulugang ang pagkatuto ng wikang Filipino ng mga mga-aaral ay palaging sinasagawa.

Pinakaangkop na Modelo sa Pagkatuto ng Wikang Filipino

Ipinakita sa resulta na mayroong mataas na pagkatuto ng wikang Filipino ang mga mag-
aaral na maiuugnay sa oryentasyon sa estilo ng pagkatuto na kinabibilangan ng mga indikeytors
na: Pagkatuto Batay sa Estruktura, Pagkatuto Batay sa Pagsubaybay, at Pagkatuto Batay sa
Pagtuklas. Samantala, ang kaligirang pampagkatuto ay kinapapalooban ng tatlong tinanggap na
indikeytors: Pagkakaiba-iba ng Paniniwala at Pag-uugali, Pansariling Pagsalungat, at Pagtitiyaga
sa Katayuan.

Bilang resulta, ang goodness ng bawat values ay nagbabago sa lahat ng indices at kapansin-
pansin na nakakuha ng tama at pinakaangkop na modelo. Mapapansin na ang angkop na modelo
ay nagrerepresenta sa casual na relasyon sa pagitan ng oryentasyon sa estilo ng pagkatuto
(ory_pag), kaligirang pampagkatuto (kal_pam), at pagkatuto ng wikang Filipino (pag_fil).
Tinutumbok ng dalawang palaso na mula sa oryentasyon sa estilo ng pagkatuto (ory_pag) ang
pagkatuto ng wikang Filipino (pag_fil) at Kaligirang pampagkatuto (kal _pam). Isang palaso
naman ang tumutumbok sa pagkatuto sa wikang Filipino (pag_fil) na mula naman sa kaligirang
pampagkatuto (kal_pam). Samantalang ang ang pagganyak na baryabol ay hindi napabilang sa
angkop na modelong inilahad. Sa pagpapatuloy, ang simbolo na e ay tumutukoy sa residual na
makikita sa lahat ng indikeytors na kasangkot sa angkop na modelo.

Sa katapusan, ang kompyuted na regression na may estimated p-value na mababa pa sa
0.05. Ang sumusunod ay mga resulta: pagkatuto ng wikang Filipino ay naiuugnay sa Oryentasyon
sa estilo ng pagkatuto; pagkatuto batay sa estruktura at pagkatuto batay sa pagsubaybay ay
naiuugnay sa pagkatuto batay sa pagtuklas at kaligirang pampagkatuto; pansariling pagsalungat ay
naiuugnay sa pagkakaiba-iba ng paniniwala at pag- uugali na magkaugnay sa pagtitiyaga sa
katayuan na naiuugnay naman sa pagkatuto batay sa pagsubaybay. Samantala, ang pagkatuto ng
wikang Filipino ay naiuugnay sa pagpapaunlad sa pangkalahatang antas ng kaalaman na naiuugnay
naman sa gramatikang pag-aaral na mayroon ding kaugnayan sa pagsasalita sa Filipino. Ang
pagkakabuhol-buhol nito ay nagreresulta sa p-value na 0.000 na masasabing mayroong
makabuluhang impluwensya ang isa’t isa.

Leyenda:

PBE-Pagkatuto Batay sa Estruktura

PBO-Pagkatuto Batay sa Pagsubaybay PPF-Pagpapaunlad sa Pangkalahatang Antas ng
PBP — Pagkatuto Batay sa Pagtuklas Kaalaman sa Wikang Filipino
ory_pag-Oryentasyon sa Estilo ng GRP-Gramatikang Pag-aaral

Pagkatuto

PAS-Pagsasalita sa Filipino
PPP-Pagkakaiba-iba ng Paniniwala at Pag-  pag_fi-Pagkatuto ng Wikang Filipino |
uugali
PPA-Pansariling Pagsalungat
PSK-Pagtitiyaga sa Katayuan
kal_pam-Kaligirang Pampagkatuto

Talaguhitan 7: Pinakaangkop na Modelo sa Pagkatuto ng Wikang Filipino

Diskusyon
Oryentasyon sa Estilo ng Pagkatuto

Ang antas ng oryentasyon sa estilo ng pagkatuto ng mga mag-aaral ay nakakuha ng
kabuuang antas na mataas. Ang mataas na antas ng estilo ng pagkatuto ng mga mag-aaral ay hango
mula sa mga sumusunod na mga indikeytors: pagkatuto batay sa pagtuklas, pagkatuto batay sa

pangkat, pagkatuto batay sa karanasan, pagkatuto batay sa estruktura, at pagkatuto batay sa
pagsubaybay.

Nangangahulugan ito na ang pagkatuto ng wikang Filipino ay kinakailangan ng gabay ng
guro, tiyak na layunin sa pagkatuto at aktwal na naisagawa o naranasan ng mga mag-aaral upang
lubos na matutunan ang wikang Filipino. Ang resulta ng pag-aaral na ito ay nakapaloob sa pag-
aaral nina Groenendijk, et.al. (2015) na tinawag nila itong ginagabayang pagkatuto. Binigyan din
nila ng kahalagahan o importansya ang paggabay ng guro sa pagkatuto sa loob ng silid, ang
kahalagahan sa paggamit ng kagamitang pampagkatuto at paggamit ng wika sa paglalahad ng
sariling karanasan. Ang guro ang magsisilbing pormal na daluyan ng pagkatuto sapagkat ang guro
ang magtatakda sa mga gawain at magbibigay ng direksyon sa pagkatuto (Paglinawan, 2014).

Kaligirang Pampagkatuto ng mga Mag-aaral

Ang kabuuang resulta sa antas ng kaligirang pampagkatuto ng mga mag- aaral ay mataas
0 mayroong mean score na mataas. Ang kaligirang pampagkatuto ng mga mag-aaral ay hango
mula sa mga sumusunod na mga indikeytors: tiyak na pakikitungo sa loob ng silid-aralan,
pagkakaiba-iba ng paniniwala at pag-uugali, pansariling pagsalungat, at pagtitiyaga sa katayuan.
Nakakuha ng pinakamatas na mean score ang tiyak na pakikitungo sa loob ng silid-aralan at
pagtitiyaga sa katayuan. Samantalang nakakuha naman ng mataas na mean score ang pagkakaiba-
iba ng paniniwala at pag-uugali, pansariling pagsalungat.

Ito’y nangangahulugan na ang tiyak na pakikitungo sa loob ng silid-aralan ay napakalaking
tulong sa pagkatuto ng wikang Filipino. Ang sariling palagay o pagiging komportable ng mag-
aaral sa loob ng silid-aralan ay nagpapaangat sa pagkatuto ng wikang Filipino sapagkat
naipapahayag nila ang kanilang sariling kaalaman at saloobin ng walang pag-aalinlangan at
pagdadalawang-isip. Tahasang mahihinuha sa ganitong pahayag ang kadahilanang nailalagay sa
maayos na kapaligiran ang proseso ng pagtuturo at pagkatuto ng wika (Sakirudeen at Sunday,
2017). Ito’y nangangahulugan na ang rasyonal na pagtitiwala sa sarili at sa asignatura ay mga
dudulot ng pagkatuto sa wikang Filipino (Lemirez, et.al., 2007).

Kaugnay nito, kinilala ni Fraser (2016) na ang kaligirang pampagkatuto ay mayroong
makabuluhang ugnayan sa kognitibong kaalaman at kaugalian ng pagkatuto ng mga mag-aaral.
Binalangkas sa pag-aaral nina McGhee, Lowell, at Lemirez (2007) ang pagsusuri ng silid-aralan
bilang kakaibang sistemang sosyal. Ipinahiwatig nila na ang kaligirang pampagkatuto ay isang
baryabol na nagbibigay ng malaking ambag sa pagkatuto ng mga mag-aaral.

Pagganyak ng mga Mag-aaral

Ang antas ng gawing pagganyak ng mga mag-aaral ay nakakuha ng mataas na mean score.
Ang mataas na antas ng pagganyak ng mga mag-aaral ay hango mula sa mga sumusunod na mga
indikeytors: Pang-instrumental na Motibasyon ay nakakuha ng mataas na mean score, samantalang
ang Integratibong Motibasyon ang nakakuha ng pinakamataas na mean score. Ang resulta ay
nangangahulugang ang pagganyak ng mga mag-aaral sa pagkatuto ng wika ay palaging
namamasdan.

Ito’y nangangahulugang na ang integratibong motibasyon ay nakakatulong sa pagkatuto
ng wikang Filipino. Pinapatunayan nito na ang kasalukuyang mga mag-aaral ay malawak ang
kaalaman sa pamamagitan ng pag-ugnay sa iba’t aspekto ng pagkatuto. Isang patunay na
pananaliksik ni Domyei (2005) na ang motibasyon ay kinapapalooban ng mintal na kaisipan na
magiging makina o ‘di kaya’y magiging sentral na enerhiya upang mailabas ang tatas ng kaalaman
na nababatid ng puso at isipan.

Ugnayan sa pagitan ng Oryentasyon sa Estilo ng Pagkatuto at Pagkatuto ng Wikang Filipino

May makabuluhang positibong ugnayan sa pagitan ng Oryentasyon sa Estilo ng Pagkatuto
at pagkatuto ng Wikang Filipino sapagkat malinaw na ang p- value ay mas mababa ang lebel ng
kahalagahan at ang r-value ay nagpapakita ng positibong resulta.

Mahalagang paglaanan ng panahon ang pagtukoy sa oryentasyon ng estilo ng pagkatuto sa
wika ng mga mag-aaral na siyang naglalarawan bilang tulay ng bawat mag-aaral sa pagsisimula sa
replektibong pag-iisip, matamang proseso at pagsusuri sa mga mahihirap na impormasyon (Dunn,
at Griggs, 2010) tungo sa iba’t ibang pamamaraan sa pagkatuto ng wika ng mga mag-aaral. Sa
pag-aaral nina Lopez, et. al. (2018) na ang mga mag-aaral ay natututo sa pamamagitan ng
pagtuklas, kakikisama sa isang pangkat, pagsusuri sa sariling karanasan, pagsunod sa mga ibinigay
na panuntunan, at matamang pagmamasid.

Ang resulta ng pag-aaral ding ito ay may kaugnayan sa paniniwala at teorya ni Kolb’s
(1984) tungkol sa experiental learning na nagsasabing ang pagkatuto ng wika ay isang proseso na
kinasasangkutan ng kaalaman at naghuhubog sa pamamagitan ng mga karanasan ng mga mag-
aaral. Ito ang mga teoryang pinagbabatayan sa unang baryabol na oryentasyon sa estilo ng
pagkatuto ng wika.

Ang mga paniniwala at pag-aaral na binanggit ay nakatulong sa mananaliksik na
ipaliwanag kung bakit may makabuluhang ugnayan sa pagitan ng Oryentasyon sa Estilo ng
Pagkatuto at Pagkatuto ng Wikang Filipino. Ito’y nangangahulugang hindi lamang nililimita nito
ang kaalaman bagkus pinalalawak niya ito sa pamamagitan ng pagkilala sa sariling kakayahan at
estilo ng pagkatuto sa wikang Filipino.

Ugnayan sa pagitan ng Kaligirang Pampagkatuto ng mga Mag-aaral at Pagkatuto ng
Wikang Filipino

May makabuluhang positibong ugnayan sa pagitan ng Kaligirang Pampagkatuto ng mga
mag-aaral at Pagkatuto ng Wikang Filipino sapagkat malinaw na ang p-value ay mas mababa ang
lebel ng kahalagahan at ang r- value ay nagpapakita ng positibong resulta.

Pinatunayan sa resulta ng pag-aaral ang pinagbabatayang preposisyon ni McClelland, et.
al. (1953) tungkol ang kaligirang pampagkatuto na nagsasalaysay kung paanong ang salik na
pangangailangan at kapaligiran ng bawat indibidwal ay naiuugnay upang makabuo ng tatlong
pangunahing kaisipan tungo sa pagkatuto ng wika. Ang mga mag-aaral na gustong makisangkot
sa paghahanap ng solusyon, pagsubok, may pagnanais na gumawa, at may lakas pangkaisipan na

makamtan ang nais nilang makamit. Sinuportahan naman ito sa teorya ni Chomsky (1959) na
nagsasabing ang berbal na pag-uugali sa pagkatuto ng wika ay nagbabago batay sa pananaw ng
mag-aaral. Batay pa niya, na ang wika ay pinamamahalaan ng mga gawain at hindi ang
nakagawian. Ipinaliwanag din niya na ang kakayahan sa pagkatuto ng wika ay kasama na
pagkaanak pa lamang ng bata at likas itong nalilinang habang ang mga bata ay nakikipag-
interaksyon sa kanyang kapaligiran (Moeller at Catalano, 2015).

Ang resulta ay kinumpirma rin ni Williams at Burden (2017) na ang matagumpay na
pagkatuto ng wika ay nakakonekta sa pagkahilig at pakikilahok ng mga mag-aaral sa loob ng silid-
aralan. At ang mga guro ay dapat makahanap ng mga paraan upang makakonekta sa ganitong
simbuyo ng damdamin upang mahusay na matamo ang layunin ng pagkatuto.

Ugnayan sa pagitan ng Pagganyak ng mga Mag-aaral at Pagkatuto ng Wikang Filipino

May makabuluhang positibong ugnayan sa pagitan ng pagganyak ng mga mag-aaral at
pagkatuto ng wikang Filipino sapagkat malinaw na ang p-value ay mas mababa ang lebel ng
kahalagahan at ang r-value ay nagpapakita ng positibong resulta.

Ang resulta ng pag-aaral ay pinagtibay sa pinagbabatayang paniniwala sa pagganyak ng
mga mag-aaral ang Motivational Orientation nina Gardner at Lambert (1972). Ang teoryang ito
ay nagpapaliwanag na likas na nakaaapekto ang motibasyon ng mga mag-aaral sa kanilang nais na
makilahok at makisangkot sa proseso na pagkatuto ng wika. Kasama rin ang socio- educational
model nina Gardner at Lambert’s (1972), isa sa pinakaprominente at pinakamahalagang teorya
hinggil sa paglinang ng motibasyon at pagkatuto ng wika at sa pagsasakatuparan ng makabuluhang
kawilihan at gawing pangwika sa loob ng silid-aralan.

Sa pagpapalawak, maiuugnay din ang teoryang two factory— motivation-hygiene at dual-
factor theory ni Herzberg na nakatala sa aklat nina Zana, et. al. (2013) na nagsasabing ang
kasanayang pagganyak o motibasyon ay nakakatulong sa pagkamit ng tunay na kasiyahan at
pagkayamot na nagiging dahilan sa pagkatuto ng wika ng mga mag-aaral. Ang kagustuhan na
matoto at umunlad ng isang tao ay nakabatay sa kanyang motibasyon at sigasig sa pagkatuto ng
wika.

Pinakaangkop na Modelo sa Pagkatuto ng Wikang Filipino

Batay sa mga resulta, malinaw na ipinaliwanag ng modelo ang oryentasyon sa estilo ng
pagkatuto at kaligirang pampagkatuto ng mga mag-aaral bilang prediktor ng pagkatuto ng wikang
Filipino. Ang dalawang prediktor na ito ay mga mahahalagang sangkap sa pagkatuto ng wikang
Filipino.

Ang pinakaangkop na modelo sa pagkatuto ng wikang Filipino ay nagmumungkahi na ang
pagkatuto ng wikang Filipino ay pinakamahusay na nakangkla sa oryentasyon sa estilo ng
pagkatuto na sinuri ayon sa tiyak na indikeytors na pagkatuto batay sa estruktura, pagkatuto batay
sa pagsubaybay, at pagkatuto batay sa pagtuklas; ang kaligirang pampagkatuto ay sinuri ayon sa
pagkakaiba-iba ng paniniwala at pag-uugali, pansariling pagsalungat, at pagtitiyaga sa katayuan.

IV. Konklusyon

Makikita sa mga resulta ng pag-aaral ang mataas na antas ng oryentasyon sa estilo ng
pagkatuto, kaligirang pampagkatuto, pagganyak ng mga mag-aaral, at pagkatuto ng wikang
Filipino. Makikita din na ang bawat indikeytors ay nagkakaugnay sa bawat isa. Ito’y
nangangahulugan na naniniwala ang mga mag-aaral na kinakailangan na malaman ang
oryentasyon sa estilo ng pagkatuto, mabatid ang kaligirang pampagkatuto, masuri ang pagganyak
ng mga mag-aaral at maisa-isa ang bahagi ng pagkatuto ng wikang Filipino.

Pinatunayan ang resulta ng pag-aaral sa teorya ni Skinner (1968) na naniniwala na
maaaring maisagawa ng bata ang anumang gawain sa pagkatuto ng wika kung tuturuan ayon sa
angkop na kakayahan sa pagkatuto at bibigyan siya ng tamang direksyon at paggabay. Pinatatag
naman ang resulta ng pag- aaral na ito sa teorya ni Kolb’s (1984) tungkol sa experiental learning
na nagsasabing ang pagkatuto ng wika ay isang proseso na kinasasangkutan ng kaalaman at
naghuhubog sa pamamagitan ng mga karanasan ng mga mag-aaral na kabilang sa estilo ng
pagkatuto ng wika.:

V. Rekomendasyon

Batay sa resulta ng pag-aaral na ito, upang mapataas ang antas ng pagkatuto ng wikang
Filipino iminungkahi ng mananaliksik ang kasunod na mga rekomendasyon:

Una, bigyang-tuon ang pagpapaangat ng antas ng oryentasyon sa estilo ng pagkatuto
lalong-lalo na sa tiyak na pagkatuto batay sa estruktura, pagkatuto batay sa pagsubaybay, at
pagkatuto batay sa pagtuklas. Nakitang nakaimpluwensiya sa endogenous na baryabol batay sa
pinakaangkop na modelo. Ito’y mangyayari sa pamamagitan ng pagbibigay ng mga pagsusulit o
assessment sa simula ng taong panuruan na tutugon sa kanilang kakayahan at pamamaraan sa
pagkatuto, pagkilala sa kalakasan at kahinaan ng mga mag- aaral, pagbibigay ng positibong
disiplina at tugon sa mga mag-aaral at mga stakeholders ng paaralan, pagbibigay ng mga
oryentasyon tuwing katapusan ng markahan upang higit na makilala at mabigyang lunas ang
pagkakuha ng mababang marka ng mga mag-aaral at makamit ang tatas ng kanilang mga
kakayahan sa pagkatuto ng wikang Filipino.

Sa mga magulang, hikayatin na makilahok sa mga oryentasyong ibibigay ng
administrasyon tungkol sa mga patakaran at pamantayan at pangangailan ng kanilang mga mag-
aaral. Himukin ding bumisita sa paaralan upang masuri ang perpormans ng kanilang mga anak
nang sa gayon masubaybayan nila ito sa kanilang mga ginagawa. At para naman sa mga guro,
gumanap bilang tagapayo at tagasuporta sa mga mag-aaral. Isangkot sila sa mga plano at layuning
nais matamo. Suportaan sila sa mga gawaing magpapalawak ng kanilang pagkatuto.

Ikalawa, bigyang-tuon ang pagpapaangat ng antas ng kaligirang pampagkatuto lalong-lalo
na sa pagkakaiba-iba ng paniniwala at pag-uugali, pansariling pagsalungat, at pagtitiyaga sa

katayuan. Nakitang nakaimpluwensiya sa endogenous na baryabol batay sa pinakaangkop na
modelo. Ito’y mangyayari sa pamamagitan ng pagbibigay tuon sa pangangailangan ng mga mag-
aaral. Ang pangangailangan ng mga mag-aaral sa kasalukuyang panahon ay kinapapalooban ng
moral, espirituwal at pangkabatirang pangangailangan.

Nilalangkop nito ang kabuuang kabatiran ng mga mag-aaral. Sa mga guro, ang pakikitungo
ng guro sa kanilang katauhan sa pamamagitan ng pasubaybay sa kanilang akademikong pag-unlad,
emosyunal na pangangailangan ng mga mag-aaral ay napakalaking tulong sa mga mag-aaral.
Palakasin ang mga Gawain sa homeroom at panatilihing bukas ang komunikasyon ng mga mag-
aaral, magulang o mga tumatayong magulang upang higit na maunawan ang pangkabuuang
pangangailangan ng mga mag- aaral. Sa mga administrador ng paaralan, kinakailangan na
paigtingin ang propesyunal na kaunlaran ng mga guro at mga namamahala kagaya ng pagpapadalo
ng mga seminars at trainings sa lahat ng mga guro (baguhan man o may edad). Pagkakaroon ng
pagtitipon o distressing sa mga kawani ng paaralan.

At panghuli, iugnay ang asignaturang Filipino sa mga makabagong teknolohiya upang
lubos na makuha ang kawilihan ng mga mag-aaral na matuto at mapalawak ang wikang Filipino.
Batay sa pag-aaral ay mas kinawiwilihan ng mga kabataan ang pagkatuto ng wika kung maiuugnay
nila sa kanilang sariling karanasan at sariling antas ng pag-unawa. Mas naipakita nila ang pagiging
malikhain sa pagkatuto gamit ang mga ito.

Pangatlo, ang pagpapataas ng antas ng pagkatuto ng wikang Filipino lalong-lalo na sa
Pagpapaunlad sa Pangkalahatang Antas ng Kaalaman sa Wikang Filipino, Gramatikang Pag-aaral,
at Pagsasalita sa Filipino. Ito’y mangyayari sa pamamagitan ng pagbuo ng makabuluhan at
respetadong ugnayan sa mga mag-aaral; bumuo ng komunidad ng mga mag-aaral sa klasrum at
higit sa lahat maging modelo sa pagmamahal at pagpapahalaga sa wikang Filipino. Ang pagiging
bahagi ng isang komunidad ay napakahalagang salik upang madama ng isang mag-aaral ang halaga
niya sa lipunan at maimulat siya sa iba’t ibang kultura na kinagisnan. Sa mga guro, kinakailangan
niyang paigtingin ang pagpapahalaga

sa wikang Pambansa sa pamamagitan ng pagbibigay ng mga forums, oryentasyon sa mga
mag-aaral hinggil sa iba’t ibang kultura ng ating lahi, makulay na wikain ng bansa na
kinapapalooban ng iba’t ibang gramatika at balarilang Pilipino. Sa mga administrador ng
pamahalaan, panatilihin ang pagsasalita ng wikang Filipino sa loob at labas ng silid-aralan sa
pamamagitan ng paglalaan ng bahaging translasyon sa bawat opisyal na liham at pag-
eenganyo na magsalita ng Filipino sa mga pagtitipon at pagpupulong.

Ang pinakaangkop na modelo ay nagpapatunay na ang oryentasyon sa estilong ng
pagkatuto, at kaligirang pampagkatuto ng mga mag-aaral ang pinakamabisang prediktor sa
pagkatuto ng wikang Filipino na nagpapahiwatig na ang mga mag-aaral ay natututo kapag sinuri
at binigyan ng kahalagahan ang kanilang indibidwal na kakayahan at maiuugnay ang wika sa
sariling karanasan at antas ng pag-unawa ng mga mag-aaral sa pagkatuto ng wikang Filipino..

